
Šadoi kevttim Säämist 
 

Sämmiliih láá kiävttám luándušaddoid maaŋgânáálá. Šaddoid láá kiävttám raavvâd lasseen 

talkkâsin já ivneamnâsin sehe anopiergâsáid ja vistijd. Ärbivuovij mield luándust láá váldám tuše 

tom, maid tuođâi tarbâšeh. Mánujoođoost lii pelestist lamâš merhâšume toos, kuás šaddoid lii 

kannattâm nuurrâđ – šaddee máánu lii pyeremus äigi nuuvt šadoi nuurrâm ko muorâi njeidim várás.  

 

Motomij šadoi kevttimvyevih: 

 

Vuorâččâsmuorjijd láá puurrâm nuhtán teikkâ suohâdáin. Tom láá kiävttám kumestâs, uáivipohčâs 

já vaibâmvuođâ estâdmân. Toŋŋâsijgijn putestii čollejum kuolijd já toŋŋâsijd poldii amas tivreh 

puáttiđ kuátán teikkâ päikkiellei alda.  

 

Luámmán láá kiävttám maŋgânáálá. Tom láá kiävttám mielâ virkosmitmán sehe tipšođ 

vošmâdeijee haavijd já kodáttuvvâid. Lyemelostâteejáin láá tálkkum kumestâs.  

 

Puurrâmrääsi láá kiävttám ärbivuáválávt talkkâsin. Kuškâdum viäddá suoskii amas čoskijduđ. Láá 

oskom, ete puurrâmrääsi iššeed meiddei kuorsâttâhân, čuávjivaivijd já vajemettumvuotân.  

 

Tiänu mietârääsi ađai Tiänu timjam láá kiävttám vorâsin teikkâ tom láá kuškâdâm. Tom láá 

kiävttám njadosin nuuvt purrâmušâin ko juhâmušâin. Uskuu, ete timjamteejâ iššeed kuorsâttâhân já 

kiäsáttâhân sehe iššeed purrâmušsuddâdem.  

 

Vuojârääsi nuorâ loostâid láá puurrâm kiđđuv salaattin teikkâ talle láá kuškâdâm loostâid 

tejâamnâsin. Vuojârääsi láá kiävttám talkkâsin čirgottâsân, kužžâväätikudduumân sehe čuávji 

toimâm ovdeedmân.  

 

Peesist kordii kiđđuv kuolmâs, mon kuškâdii, páiđuu já mottejii. Kuolmâsjáávuid kevttii liäibumân, 

mállás suvrâsin já čuávjitalkkâsin. Nuorttâliih vuoššii kuolmâsist suohâd, moos sij siävuttii  

meiddei poccuu teikkâ kyele pyeidi. Peesi korrâ kääsi suoskii tondiet ko tot putestij já vielgâditij 

paanijd. Timmâsub já kolgee kääsi kevttii vošmâdeijee häävi tipšomist. Kuáccein vuoššii teejâ, 

moin tipšuu nuárvuu – kuácceeteejâ meiddei šelgâsmit jienâ.  

 

Suávi ruuŋgost kulgâttii kiđđuv määihli, mon juhhii nuhtán teikkâ talle toos lasettii jáávuid já 

vuoššii suohâd.  Máihláás suáhioovsijd suoskii vai päänih putásmiččii. Suávi tyevlist vuoššii teejâ, 

mon kevttii eres lasseen talkkâsin. Suáhi lii korrâ já nanos muorâšlaajâ, te tondiet tom láá kiävttám 

nijbenoovdâ já kuvsij vaalmâštmist – eromâšávt visásuávi láá kiävttám kietâtuojijd ton 

hiärváávuođâ tiet. Suávipáárhu láá kiävttám šišne- já nähkituojij ivniimân já ostodmân. Suávi 

peesist láá pelestis ráhtám kuárvijd sehe sierâlágánijd liitijd já koorijd. Viäddáin láá tuoijum 

anokáálvuid já kuunâ láá kiävttám šiälgásmittim- já putestemamnâsin.  

 

Kamuvsuoinijd nurrii loppâkeesist šaddee máánu ääigi. Kamuvsuoinijd čuoppii kiästun já taid 

timedii cäimimáin. Suoinijd kevttii noomâs mield jyelgi syeijin já sierânistee amnâsin nuuvt 

kuolgâ- ko vuotâkammuin.   

 

Käldee: http://www.samimuseum.fi/eatnansaddu/ 


